
Аннотация
В книге «Молитвы об усопших с помянником» собраны

все основные молитвы для поминания усопших православных
христиан. Этот сборник поможет вам совершать молитвенное
правило дома и в церкви.

В издание включены: чин литии, который может совершать
мирянин дома и на кладбище, канон об усопшем, последование
по исходе души от тела, читаемое мирянином, и другие важные
молитвословия.

В формате PDF A4 сохранён издательский дизайн.

Молитва детей об

усопших родителях
 

Го́споди, Иису́се Христе́, Бо́же на́ш! Ты́ си́рых храни́тель,
скорбя́щих прибе́жище и пла́чущих уте́шитель.

Прибега́ю к Тебе́ аз, си́рый, стеня́ и пла́ча, и молю́ся Те-
бе́: услы́ши моле́ние мое́ и не отврати́ лица́ Твоего́ от возды-
ха́ний се́рдца моего́ и от сле́з оче́й мои́х. Молю́ся Тебе́, ми-
лосе́рдый Го́споди, утоли́ ско́рбь мою́ о разлуче́нии с роди́в-
шим и воспита́вшим мя роди́телем мои́м (имя), ду́шу же его́,
я́ко отше́дшую к Тебе́ с и́стинною ве́рою в Тя и с тве́рдою
наде́ждою на Твое́ человеколю́бие и ми́лость, приими́ в Ца́р-
ство Твое́ Небе́сное.

Преклоня́юсь пред Твое́ю свято́ю во́лею, е́юже отъя́т
бысть у мене́, и прошу́ Тя, не отыми́ то́чию от него́ ми́лости и
благосе́рдия Твоего́. Вем, Го́споди, я́ко Ты Судия́ ми́ра сего́,
грехи́ и нече́стия отце́в наказу́еши в де́тях, вну́ках и пра́вну-
ках да́же до тре́тьяго и четве́ртаго ро́да: но и ми́луеши отце́в
за моли́твы и доброде́тели чад их, вну́ков и пра́внуков. С со-
круше́нием и умиле́нием се́рдца молю́ Тя, ми́лостивый Су-
дие́, не наказу́й ве́чным наказа́нием усо́пшаго незабве́ннаго
для мене́ раба́ Твоего́ роди́теля моего́ (имя), но отпусти́ ему́
вся согреше́ния его́ во́льная и нево́льная, сло́вом и де́лом,
ве́дением и неве́дением сотворе́нная и́м в житии́ его́ зде на



 
 
 

земле́, и по милосе́рдию и человеколю́бию Твоему́, моли́тв
ра́ди Пречи́стыя Богоро́дицы и все́х святы́х, поми́луй его́ и
ве́чныя му́ки изба́ви.

Ты, милосе́рдый О́тче отце́в и ча́д! Да́руй мне́, во вся́ дни́
жи́зни моея́, до после́дняго издыха́ния моего́, не престава́ти
па́мятовати о усо́пшем роди́теле мое́м в моли́твах свои́х, и
умоля́ти Тя, пра́веднаго Судию́, да вчини́ши его́ в ме́сте све́т-
ле, в ме́сте прохла́дне и в ме́сте поко́йне, со все́ми святы́ми,
отону́дуже отбеже́ вся́ка боле́знь, печа́ль и воздыха́ние.

Ми́лостиве Го́споди! Приими́ дне́сь о рабе́ Твое́м (имя)
те́плую моли́тву мою́ сию́ и возда́й ему́ воздая́нием Твои́м
за труды́ и попече́ния воспита́ния моего́ в ве́ре и христиа́н-
ском благоче́стии, я́ко научи́вшему мя́ пе́рвее всего́ ве́дети
Тя, своего́ Го́спода, в благогове́нии моли́тися Тебе́, на Те-
бе́ Еди́наго упова́ти в беда́х, ско́рбех и боле́знех и храни́ти
за́поведи Твоя́; за благопопече́ние его́ о мое́м духо́вном пре-
успе́янии, за те́пле приноси́мыя им о мне моле́ния пред То-
бо́ю и за все дары́, им испро́шенные мне́ от Тебе́, возда́й ему́
Свое́ю ми́лостию, Свои́ми небе́сными бла́гами и ра́достьми
в ве́чном Ца́рствии Твое́м.

Ты бо еси́ Бог ми́лостей и щедро́т и человеколю́бия, Ты
поко́й и ра́дость ве́рных рабо́в Твои́х, и Тебе́ сла́ву возсы-
ла́ем со Отце́м и Святы́м Ду́хом, и ны́не и при́сно и во ве́ки
веко́в. Ами́нь.



 
 
 

 
Молитва родителей
о почивших детях

 
Го́споди Иису́се Христе́, Бо́же наш, Влады́ко живота́ и

сме́рти, Уте́шителю скорбя́щих! С сокруше́нным и умиле́н-
ным се́рдцем прибега́ю к Тебе́ и молю́ся Ти́: помяни́, Го́с-
поди, во Ца́рствии Твое́м усо́пшаго раба́ Твоего́, ча́до мое́
(имя), и сотвори́ ему́ ве́чную па́мять. Ты, Влады́ко живота́
и сме́рти, дарова́л еси́ мне ча́до сие́. Твое́й же благо́й и пре-
му́дрой во́ле изво́лися и отъя́ти е у мене́. Бу́ди благослове́нно
и́мя Твое́, Го́споди. Молю́ Тя, Судие́ не́ба и земли́, безконе́ч-
ною любо́вию Твое́ю к нам, гре́шным, прости́ усо́пшему ча́ду
моему́ вся согреше́ния его́, во́льная и нево́льная, я́же сло́вом,
я́же де́лом, я́же ве́дением и неве́дением. Прости́, Ми́лости-
ве, и на́ша роди́тельская согреше́ния, да не пребу́дут они́ на
ча́дех на́ших: вем, я́ко мно́жицею согреши́хом пред Тобо́ю,
мно́жицею не соблюдо́хом, не сотвори́хом, я́коже запове́дал
еси́ нам. А́ще же усо́пшее ча́до на́ше, на́шея или́ своея́ ра́ди
вины́, бя́ше в житии́ сем, рабо́тая ми́ру и пло́ти своея́, и не
па́че Тебе́, Го́споду и  Бо́гу своему́: а́ще возлюби́ пре́лести
ми́ра сего́, а не па́че Сло́во Твое́ и за́поведи Твоя́, а́ще пре-
да́вшеся сласте́м жите́йским, а не па́че сокруше́нию о гресе́х
свои́х, и в невоздержа́нии бде́ние, пост и моли́тву забве́нию
преда́вше – молю́ Тя усе́рдно, прости́, преблаги́й О́тче, ча́ду



 
 
 

моему́ вся таковы́я прегреше́ния его́, прости́ и осла́би, а́ще
и и́но зло́е сотвори́ в житии́ сем. Христе́ Иису́се! Ты воскре-
си́л еси́ дще́рь Иаи́ра по ве́ре и моли́тве отца́ ея. Ты́ исце-
ли́л еси́ дще́рь жены́-хананея́нки по ве́ре и проше́нию ма́те-
ри ея́: услы́ши у́бо и моли́тву мою́, не пре́зри и моле́ния мо-
его́ о ча́де мое́м. Прости́, Го́споди, прости́ вся́ согреше́ния
его́ и, прости́в и очи́стив ду́шу его́, изми́ му́ки ве́чныя и все-
ли́ со все́ми святы́ми Твои́ми, от ве́ка благоугоди́вшими Те-
бе́, иде́же не́сть боле́знь, ни печа́ль, ни воздыха́ние, но жи́знь
безконе́чная: я́ко несть челове́к, и́же жив бу́дет и не согре-
ши́т, но Ты Еди́н еси́ кроме́ вся́каго греха́: да егда́ и́маши су-
ди́ти ми́рови, услы́шит ча́до мое́ превожделе́нный глас Тво́й:
прииди́те, благослове́нные Отца́ Моего́, и насле́дуйте уго-
то́ванное ва́м Ца́рствие от сложе́ния ми́ра. Я́ко Ты еси́ Оте́ц
ми́лостей и щедро́т. Ты живо́т и воскреше́ние на́ше, и Тебе́
сла́ву возсыла́ем со Отце́м и Святы́м Ду́хом, ны́не и при́сно
и во ве́ки веко́в. Ами́нь.



 
 
 

 
Молитва вдовца

 
Христе́ Иису́се, Го́споди и Вседержи́телю! В сокруше́нии

и умиле́нии се́рдца моего́ молю́ся Тебе́: упоко́й, Го́споди,
ду́шу усо́пшия рабы́ Твоея́ (имя), в Небе́снем Ца́рствии Тво-
е́м. Влады́ко Вседержи́телю! Ты благоволи́л еси́ супру́жеский
сою́з му́жа и жены́, егда́ ре́кл еси́: не добро́ бы́ти челове́ку
еди́ному, сотвори́м ему́ помо́щника по нему́. Ты освяти́л
еси́ сою́з се́й во о́браз духо́внаго сою́за Христа́ с Це́рковию.
Ве́рую, Го́споди, и испове́дую, я́ко Ты благослови́л еси́ соче-
та́ти и мене́ сим святы́м сою́зом с еди́ною из рабы́нь Твои́х.
Твое́й же благо́й и прему́дрой во́ле изво́лися отъя́ти у мене́
сию́ рабу́ Твою́, ю́же дал еси́ мне, я́ко помо́щницу и сопу́тни-
цу жи́зни моея́. Преклоня́юся пред се́ю Твое́ю во́лею, и мо-
лю́ся Ти от всего́ се́рдца моего́, приими́ моле́ние мое́ сие́ о
рабе́ Твое́й (имя), и прости́ е́й, а́ще согреши́ сло́вом, де́лом,
помышле́нием, ве́дением и неве́дением; а́ще земно́е возлю-
би́ па́че небе́снаго; а́ще о оде́жде и украше́нии те́ла своего́
пече́ся па́че, не́же о просвеще́нии одея́ния души́ своея́; или́
а́ще небреже́ о ча́дех свои́х; а́ще преогорчи́ кого́ сло́вом или́
де́лом; а́ще поропта́ в се́рдце свое́м на бли́жняго своего́ или́
осуди́ кого́ или́ и́но что́ от таковы́х злы́х соде́ла. Вся́ сия́ про-
сти́ е́й, я́ко благи́й и человеколюби́вый: я́ко не́сть челове́к,
и́же жив бу́дет и не согреши́т. Не вни́ди в суд с рабо́ю Тво-
е́ю, я́ко созда́нием Твои́м, не осуди́ ю по грехо́м ея́ на ве́ч-



 
 
 

ныя му́ки, но пощади́ и поми́луй по вели́цей ми́лости Тво-
е́й. Молю́ и прошу́ Тя́, Го́споди, сил да́руй ми по вся дни
жи́зни моея́ не престава́я моли́тися о усо́пшей ра́бе Твое́й,
и да́же до кончи́ны живота́ моего́ проси́ти е́й у Тебе́, Судии́
всего́ ми́ра, оставле́ния согреше́ний ея́. Да я́ко же Ты, Бо́же,
положи́л еси́ на главу́ ея́ вене́ц от ка́мене че́стна, венча́я ю́
зде́ на земли́; та́ко увенча́й ю ве́чною Твое́ю сла́вою в Небе́с-
нем Ца́рствии Твое́м, со все́ми святы́ми, та́мо лику́ющими,
да вку́пе с ни́ми ве́чно воспева́ет всесвято́е и́мя Твое́ с От-
це́м и Святы́м Ду́хом. Ами́нь.



 
 
 

 
Молитва вдовы

 
Христе́ Иису́се, Го́споди и Вседержи́телю! Ты плачущих

утеше́ние, си́рых и вдови́ц заступле́ние. Ты рекл еси́: призо-
ви́ Мя в день ско́рби твоея́, и изму́ тя. Во дни́ ско́рби своея́
прибега́ю к Тебе́ аз и молю́ся Ти: не отврати́ лица́ Твоего́ от
мене́ и услы́ши моле́ние мое́, приноси́мое Тебе́ со слеза́ми.
Ты, Го́споди Влады́ко вся́ческих, благоволи́л еси́ сочета́ти
мя с еди́ным из рабо́в Твои́х, во е́же бы́ти нам еди́но те́ло и
еди́н дух; Ты дал еси́ мне сего́ раба́, я́ко сожи́теля и защи́т-
ника. Твое́й же благо́й и прему́дрой во́ле изво́лися отъя́ти
от мене́ сего́ раба́ Твоего́ и оста́вити мя еди́ну. Преклоня́юся
пред сею́ Твое́ю во́лею и к Тебе́ прибега́ю во дни ско́рби мо-
ея́: утоли́ печа́ль мою́ о разлуче́нии с рабо́м Твои́м, друго́м
мои́м. А́ще отъя́л еси́ его́ от мене́, не отыми́ от мене́ Своея́
ми́лости. Я́коже не́когда прия́л еси́ вдови́цы две ле́пты, та́ко
приими́ и сие́ моле́ние мое́. Помяни́, Го́споди, ду́шу усо́пша-
го раба́ Твоего́ (имя), прости́ ему́ все согреше́ния его́, во́ль-
ная и нево́льная, а́ще сло́вом, а́ще де́лом, а́ще ве́дением и
неве́дением, не погуби́ его́ со беззако́ньми его́ и не преда́ждь
ве́чной му́ке, но по вели́цей ми́лости Твое́й и по мно́жеству
щедро́т Твои́х осла́би и прости́ вся согреше́ния его́ и вчи-
ни́ его́ со святы́ми Твои́ми, иде́же несть боле́знь, ни печа́ль,
ни воздыха́ние, но жизнь безконе́чная. Молю́ и прошу́ Тя,
Го́споди, да́руй ми во вся дни жи́зни моея́ не престава́ти мо-



 
 
 

ли́тися о усо́пшем ра́бе Твое́м, и да́же до исхо́да моего́ про-
си́ти у Тебе́, Судии́ всего́ ми́ра, оставле́ния все́х согреше́ний
его́ и вселе́ния его́ в Небе́сныя оби́тели, я́же еси́ угото́вал
лю́бящим Тя. Я́ко а́ще бо и согреши́, но не отступи́ от Те-
бе́, и несумне́нно Отца́ и Сы́на и Свята́го Ду́ха правосла́в-
но да́же до после́дняго своего́ издыха́ния испове́да; тем же
ве́ру его́, я́же в Тя, вме́сто дел ему́ вмени́: я́ко несть челове́к,
и́же жив бу́дет и не согреши́т, Ты еди́н кроме́ греха́, и пра́вда
Твоя́ – пра́вда во ве́ки. Ве́рую, Го́споди, и испове́дую, я́ко Ты
услы́шиши моле́ние мое́ и не отврати́ши лица́ Твоего́ от ме-
не́. Ви́дя вдови́цу, зе́льне пла́чущу, умилосе́рдився, сы́на ея́,
на погребе́ние несо́ма, воскреси́л еси́: та́ко умилосе́рдився,
утиши́ и ско́рбь мою́. Я́ко же отве́рзл еси́ рабу́ Твоему́ Фе-
о́филу, отше́дшему к Тебе́, две́ри милосе́рдия Твоего́ и про-
сти́л еси́ ему́ прегреше́ния его́ по моли́твам Святы́я Це́ркве
Твоея́, вне́мля моли́твам и ми́лостыням супру́ги его́: си́це и
аз молю́ Тя, приими́ мое́ моле́ние о рабе́ Твое́м и введи́ его́ в
жи́знь ве́чную. Я́ко Ты́ еси́ упова́ние на́ше. Ты́ еси́ Бо́г, е́же
ми́ловати и спаса́ти, и Тебе́ сла́ву возсыла́ем со Отце́м и Свя-
ты́м Ду́хом. Ами́нь.



 
 
 

 
Молитва за скончавшихся

вне своего отечества,
за безродных и убогих

 
Го́споди Иису́се Христе́ Бо́же наш, си́рых Защи́тниче,

стра́нных Наста́вниче, пла́вающих Ко́рмчий, обурева́емых
приста́нище, с путеше́ствующими путеше́ствующий, уте-
ше́ние пла́чущих, ни́щих корми́телю! Мо́лим Тя, Много-
ми́лостиве Го́споди, помяни́ во Ца́рствии Твое́м ду́ши усо́п-
ших раб Твои́х (имена), в ве́ре преста́вльшихся к Тебе́, но от-
ше́дших в земли́ чужде́й, без ма́терняго Святы́я Твоея́ Це́рк-
ви напу́тствия и благослове́ния. Приими́, Влады́ко, под Твое́
благоутро́бие рабо́в преста́вльшихся та́мо в ско́рби и печа́ли
о свои́х при́сных и бли́жних, и́мже никто́же бе утеша́яй в
стра́шный час сме́рти, иде́же никто́же бе вознося́й Тебе́ те́п-
лое моле́ние о благоти́шном прохожде́нии их от сея́ при-
вре́менныя жи́зни в мир го́рний. Те́мже у́бо мо́лим Тя, Пре-
благи́й, мо́лим Тя, вездесу́щий и присносу́щный Го́споди,
воззри́ на сих рабо́в Твои́х благосе́рдием Твои́м, прости́ им
вся́кое согреше́ние во́льное и нево́льное, сло́вом и де́лом со-
де́янное и вся, я́же в ве́дении и неве́дении. Умоля́ем Тя́ мо-
ли́твами и предста́тельством Ма́тере Твоея́, Пресвята́я Вла-
ды́чицы на́шея Богоро́дицы, и всех святы́х, не погуби́ отше́д-
ших к Тебе́ со беззако́нием их, но сотвори́ им ве́лию ми́лость



 
 
 

Твою́, яви́ им Твое́ человеколю́бие и щедро́ты Твоя́, приведи́
их к ти́хому Твоему́ приста́нищу и водвори́ их в До́му Твое́м.

Еще́ мо́лимся о упокое́нии душ усо́пших раб Твои́х [ду-
ши́ усо́пшаго (-шия) раба́ Твоего́ (рабы́ Твоея́)] (имена),  от-
ше́дших к Тебе́ безро́дными и никого́же от при́сных свои́х о
себе́ моли́твенников иму́щими, ра́зве Святы́я Твоея́ Це́ркви;
сего́ у́бо ра́ди мо́лим Тя, Го́споди, приими́ и о сих на́ше мо-
ле́ние: прости́ им вся согреше́ния и поми́луй их по вели́цей
Твое́й ми́лости; всели́ их во Свято́м жили́ще Твое́м, да об-
ря́щут в Тебе́ поко́й, я́ко в Спаси́теле и Искупи́теле ро́да че-
лове́ческаго.

Го́споди! Го́споди! А́ще усо́пшия раби́ Твои́, и́же бы́ша в
нищете́ и убо́жестве, за ча́шу студе́ныя во́ды, за укру́х хле́ба,
за еди́ну ле́пту, пода́нныя им во и́мя Твое́, приноси́ли бы́ша
Тебе́ моле́ния о нас, проше́ния и благодаре́ния; а́ще си́рые
благословля́ли бы́ша благотворя́щую им ру́ку, моля́ся о нис-
посла́нии нам благ Твои́х, того́ у́бо ра́ди мо́лим Тя ны́не,
Христе́ Бо́же наш, и мы о них: помяни́ у́бо во Ца́рствии
Твое́м сих, я́ко ме́ньших, по рече́нному Тобо́ю, бра́тий Тво-
и́х; прости́ им вся́кое прегреше́ние во́льное и нево́льное, по-
кры́й их Твои́м благоутро́бием и всели́ их во Святы́й черто́г
Тво́й; и я́ко получа́вших зде на земли́ пропита́ние чрез при-
зыва́ние свята́го Твоего́ и́мени, препита́й та́мо на небеси́ от
ту́ка до́ма Твоего́ и да уте́шатся, и да насладя́тся несконча-
емою ра́достию вси и́стинно пла́кавшие к Тебе́; водвори́ их
со святы́ми Твои́ми, да вси ку́пно у Тебе́, Судие́ живы́х и



 
 
 

ме́ртвых, соста́вят со́нмы избра́нных Твои́х, и та́ко да сла́вят,
хва́лят и превозно́сят безпреде́льное Твое́ милосе́рдие в без-
преде́льные ве́ки. Ами́нь.



 
 
 

 
Молитва о скончавшихся в

состоянии душевного заболевания
 

Ди́вна дела́ Твоя́, Го́споди, и вели́чию Твоего́ ра́зума несть
конца́! Коль многообра́зными и неизсле́димыми стезя́ми
прево́диши Ты лю́ди Своя́ в ве́це сем от до́льняго ми́ра к
го́рнему! Разоря́еши бо прему́дрость прему́дрых, отверга́е-
ши ра́зум разу́мных, высо́кия и го́рдыя расточа́еши и сми-
ря́еши, си́льныя и доброро́дныя низлага́еши и посрамля́еши;
бу́ия же и смире́нныя, уничиже́нныя, немощны́я и худоро́д-
ныя избира́еши, возвыша́еши, укрепля́еши и прославля́еши,
открыва́я прему́дрыя и благи́е сове́ты всепромысли́тельнаго
смотре́ния Твоего́ младе́нцем и утаева́я их от тех, и́же о себе́
мня́тся бы́ти соверше́ни умы́ свои́ми. Кто дово́лен есть ура-
зуме́ти вся судьбы́ Твоя́, Бо́же, и́миже, по бога́тству бла́гости
Своея́ и долготерпе́ния, вразумля́еши, науча́еши и спаса́е-
ши нас, гре́шных и недосто́йных рабо́в Твои́х? О́вому при-
лага́еши смышле́ние и да́руеши здра́вое разсужде́ние, о́ваго
же обуя́еши, у о́ваго исторга́еши се́рдце ка́менно и влага́е-
ши плотя́но; о́вому ниспосыла́еши кре́пость и бо́дрость те-
ле́сну, вку́пе же и му́жество душе́вно; о́вому же боле́ти ду-
ше́ю и те́лом попуска́еши; о́ваго ра́дуеши, о́вому же печа́ло-
ватися хо́щеши; о́ваго живи́ши, о́ваго же мертви́ши. О, ве-
ли́кий и неисповеди́мый в та́йнах Своего́ смотре́ния о на́с,



 
 
 

Го́споди Бо́же на́ш! Вем и от всего́ се́рдца испове́дую пред
Тобо́ю, я́ко и со усо́пшим (-шею) приснопомина́емым (-мою)
мно́ю рабо́м Твои́м (рабо́ю Твое́ю) (имя), не без прему́драго
и блага́го изволе́ния и смотре́ния Твоего́ бысть сокруши́тель-
ный неду́г душе́вный, его́же и́стинная вина́ и вся си́ла Те-
бе́ Еди́ному то́чию ведо́ма суть: те́мже благогове́йно повер-
га́яся пред Твои́ми, Го́споди, неизрече́нными, но вы́ну спа-
си́тельными судьба́ми, со умиле́нием вопию́ Ти: приклони́
у́хо Твое́ к моле́нию моему́ и человеколю́бие вонми́ ми, и
ско́ро услы́ши моли́тву мою́ о сем ра́бе Твое́м (Твое́й). Недо-
умева́ю бо и зело́ скорблю́ о необыча́йных судьба́х его́ (ея́),
зане́, не я́коже ини́и челове́цы смы́сленнии, самосозна́тель-
ни и тве́рди в па́мяти, оты́де к Тебе́ от нас, но я́ко лише́н (-
на) сы́й ума́, извращен в смы́сле, боле́зненно опечалован (-
на) се́рдцем, не име́яй самообладательныя си́лы своего́ изво-
ле́ния, неи́стово и свире́по явля́ющися в дея́ниях свои́х. Го́с-
поди! Го́споди! Что сие́ е́сть неудоборазумева́емое не́кое в
душе́вней жи́зни челове́честей явле́ние? Ка́ко созда́нный по
о́бразу и по подо́бию Твоему́ впа́дает в кра́йнее неразу́мие,
безу́мствует, неи́стовствует и содева́ет неподо́бная? Что у́бо
сие́ есть с дыха́нием жи́зни Твоея́, Бо́же Вседержи́телю? Во-
и́стинну, по Твои́м, Го́споди, неизследи́мым путя́м и неизре-
че́нным сове́там вся сия́ прему́дро и благи́м наме́рением То-
бо́ю устроя́ются: наво́диши бо, я́ко привре́менное наказа́ние,
и попуска́еши толи́кая нестрое́ния и превраще́ния в чу́дном
соста́ве существа́ на́шего, да сокрове́нными у Тебе́ та́ко пу-



 
 
 

тя́ми устро́иши, возста́виши и испра́виши вся стро́потная и
развраще́нная, я́же неразсу́дным, злым и лука́вым обы́чаем
учине́на суть, и та́ко ви́димая зла́я у челове́к, у Тебе́, Всеб-
лаги́й Влады́ко, приснотеку́щий Исто́чниче Прему́дрости и
ра́зума, у Тебе́ обраща́ются во блага́я. Того́ ра́ди смире́нно
припа́дая к неистощи́мым щедро́там Твои́м, Человеколю́б-
че Спа́се наш, молю́ Тя, Пода́телю благи́х, приими́ усо́пша-
го (-ую) раба́ Твоего́ (рабу́ Твою́) (имя), я́ко та́ко лю́те боле́з-
новавшаго (-ую) и страда́вшаго (-ую) в житии́ сем, приими́
ми́лостию Твое́ю, да не проба́виши, Бла́же, и та́мо, во стране́
отше́дших от нас бра́тий на́ших, стуже́ния и страда́ния его́
(ея́), я́же суть безме́рно люте́йша не́же зде земна́я; но отвра-
ти́ от него́ (нея́) преще́ние гне́ва Твоего́ и воззри́ на него́ (на
ню) пресве́тлым о́ком милосе́рдия Твоего́; но не преда́ждь
лю́те поги́бнути во ве́ки, зане́ и Сам, Премилосе́рдый Спа́се,
не хо́щеши сме́рти гре́шника, не хо́щеши, да кто поги́бнет,
Сладча́йший Иису́се Христе́, Сы́не Бо́жий, исцеля́яй неис-
це́льно-неду́гующих те́лом, прокаже́нных очища́яй и бе́сных
творя́й смы́слящими! Молю́ Тя, Го́споди, исцели́ ду́шу усо́п-
шаго (-шия) раба́ Твоего́ (рабы́ Твоея́) (имя), очи́сти его́ (ю)
от всех во́льных и нево́льных, ве́домых и неве́домых прегре-
ше́ний и грехопаде́ний его́ (ея́), Сам, Спа́се, очи́сти, я́коже не
возмо́гшаго разу́мно и в здра́вой па́мяти испове́датися Те-
бе́ в них, того́ ра́ди умилосе́рдися о нем (о не́й), Го́споди, и
возьми́ от него́ (от нея́) все тя́жкое бре́мя грехо́в. Взе́мляй
грехи́ ми́ра! Покры́й и оправда́й его́ (ю) Свое́ю благода́тию,



 
 
 

и и́миже ве́си судьба́ми. Спаси́ раба́ (-бу) Твоего́ (-ю) от из-
бра́нных Твои́х, но сподо́би о́бщником (-цею) бы́ти и небе́с-
ных ликостоя́ний, я́ко убо́гаго (-ую) раба́ Твоего́ (рабу́ Твою́),
и́же (я́же) зде на земли́ отлуче́нна (-у) и отчужде́нна (-у) се-
бе́ имя́ше от сро́дников свои́х, друго́в и бли́жних, и не ли-
ши́ его́ Небе́снаго Твоего́ Ца́рствия, я́ко лише́нна (-ну) зде
на земли́ ви́дети блага́я Твоя́ и оста́влена (-ну) влачи́ти дни
свои́ исполне́нии горькоплаче́вных дея́ний: того́ ра́ди, молю́
Тя, Го́споди, упоко́й его́ (ю) со святы́ми Твои́ми в До́му Отца́
Твоего́, с Ни́мже Тебе́, Изба́вителю и Жизнода́вцу на́шему,
ку́пно со Пресвяты́м Твои́м Ду́хом сла́ву возсыла́ем всегда́,
ны́не и при́сно и во ве́ки веко́в. Ами́нь.



 
 
 

 
Чин литии, совершаемой

мирянином дома и на кладбище
 

Моли́твами святы́х оте́ц на́ших, Го́споди Иису́се Христе́,
Бо́же наш, поми́луй нас. Ами́нь.

Царю́ Небе́сный, Уте́шителю, Ду́ше и́стины, И́же везде́
сый и вся исполня́яй, Сокро́вище благи́х и жи́зни Пода́телю,
прииди́, и всели́ся в ны, и очи́сти ны от вся́кия скве́рны, и
спаси́, Бла́же, ду́ши на́ша. (молитва Святому Духу не чита-
ется от Пасхи до Дня Святой Троицы)

Святы́й Бо́же, Святы́й Кре́пкий, Святы́й Безсме́ртный,
поми́луй нас. (3 раза)

Сла́ва, и ны́не:1

Пресвята́я Тро́ице, поми́луй нас; Го́споди, очи́сти грехи́
на́ша; Влады́ко, прости́ беззако́ния на́ша; Святы́й, посети́ и
исцели́ не́мощи на́ша, и́мене Твоего́ ра́ди.

Го́споди, поми́луй. (3 раза)
Сла́ва, и ны́не:
О́тче наш, И́же еси́ на небесе́х! Да святи́тся и́мя Твое́, да

прии́дет Ца́рствие Твое́; да бу́дет во́ля Твоя́, я́ко на небеси́,
и на земли́. Хлеб наш насу́щный да́ждь нам днесь; и оста́ви
нам до́лги на́ша, я́коже и мы оставля́ем должнико́м на́шим;

1  При сокращении Сла́ва, и ны́не: читается молитва: Сла́ва Отцу́ и  Сы́ну
и Свято́му Ду́ху, и ны́не и при́сно и во ве́ки веко́в. Ами́нь.



 
 
 

и не введи́ нас во искуше́ние, но изба́ви нас от лука́ваго. Я́ко
Твое́ есть ца́рство, и си́ла, и сла́ва, Отца́, и Сы́на, и Свята́-го
Ду́ха, ны́не, и при́сно, и во ве́ки веко́в. Ами́нь.

Го́споди, поми́луй. (12 раз)
Сла́ва, и ны́не:
Прииди́те, поклони́мся Царе́ви на́шему Бо́гу.
Прииди́те, поклони́мся и припаде́м Христу́, Царе́ви на́ше-

му Бо́гу.
Прииди́те, поклони́мся и припаде́м Самому́ Христу́, Ца-

ре́ви и Бо́гу на́шему.
 

Псалом 90
 

Живы́й в по́мощи Вы́шняго, в кро́ве Бо́га Небе́снаго во-
двори́тся. Рече́т Го́сподеви: Засту́пник мой еси́, и Прибе́жи-
ще мое́, Бог мой, и упова́ю на Него́. Я́ко Той изба́вит тя от
се́ти ло́вчи и от словесе́ мяте́жна, плещма́ Свои́ма осени́т тя,
и под криле́ Его́ наде́ешися: ору́жием обы́дет тя и́стина Его́.
Не убои́шися от стра́ха нощна́го, от стре́лы летя́щия во дни,
от ве́щи во тьме преходя́щия, от сря́ща и бе́са полу́деннаго.
Паде́т от страны́ твоея́ ты́сяща, и тма одесну́ю тебе́, к тебе́
же не прибли́жится: оба́че очи́ма твои́ма смо́триши, и воз-
дая́ние гре́шников у́зриши. Я́ко Ты, Го́споди, упова́ние мое́,
Вы́шняго положи́л еси́ прибе́жище твое́. Не прии́дет к те-
бе́ зло, и ра́на не прибли́жится телеси́ твоему́. Я́ко а́нгелом
Свои́м запове́сть о тебе́, сохрани́ти тя во всех путе́х твои́х.



 
 
 

На рука́х во́змут тя, да не когда́ преткне́ши о ка́мень ногу́
твою́. На а́спида и васили́ска насту́пиши, и попере́ши льва́ и
зми́я. Я́ко на Мя упова́, и изба́влю и; покры́ю и, я́ко позна́
и́мя Мое́. Воззове́т ко Мне, и услы́шу его́; с ним есмь в ско́р-
би, изму́ его́, и просла́влю его́; долгото́ю дний испо́лню его́,
и явлю́ ему́ спасе́ние Мое́.

Сла́ва Отцу́, и Сы́ну, и Свято́му Ду́ху, и ны́не, и при́сно,
и во ве́ки веко́в. Ами́нь.

Аллилу́иа, аллилу́иа, аллилу́иа, сла́ва Тебе́, Бо́же. (3 раза)

Тропарь, глас 4-й

